
Па акрэсленай праблематыцы значная колькасць навуковых артыкулаў была падрыхтавана доктарам гістарычных навук М.В.Бічом. У прыватнасці, у 1993 г. для ўдзелу у Беларускім камітэце славістаў даследчык апублікаваў брашуру “Беларускае адраджэнне ў XIX – пачатку ХХ ст.” [1], у якой акрэсліў гістарычныя асаблівасці беларускага Адраджэння, узаемаадносіны яго прадстаўнікоў з іншымі народамі. М.В. Біч акцэнтаваў ўвагу на становішчы і сацыяльнай структуры беларускага этнасу ў XIX ст., выспяванні беларускай нацыянальнай ідэі і станаўленні літаратурнай мовы. Ён падкрэсліў, што першымі “за прадастаўленне Літве, Беларусі і Украіне права на самавызначэнне свайго лёсу аж да ўтварэння нацыянальных дзяржаў выказваліся расійскія рэвалюцыйныя дэмакраты А.І.Герцэн, М.А.Бакунін, М.П.Агароў” [1; 11]. “Поўнай раўнапраўнасці ўзаемаадносін Варшавы і Вільні, Польшчы і Літвы–Беларусі, а таксама ўтварэння самастойнай Літоўска-Беларускай дзяржавы дабіваўся з групай аднадумцаў у 1863-1864 гг. К.Каліноўскі” [1; 11-12]. М.В.Біч нагадвае аб дзейнасці беларускіх народнікаў у 1880-я гады, якія імкнуліся да таго, каб Беларусь атрымала права “на аўтаномную федэратыўную самастойнасць” і заняла ганаровае месца сярод іншых федэрацый Расіі на прынцыпе свабоднага пагаднення з імі”, падкрэслівае, якую дапамогу ім аказваў выдатны дзеяч украінскага адраджэння М.П.Драгаманаў.
Заснавальнік сацыял-дэмакратычнай украінскай грамадска-палітычнай думкі, гісторык, этнограф М.П. Драгаманаў меў моцны ўплыў як на кіеўскіх (у тым ліку на яго пляменніцу – Лесю Украінку), так і на львоўскіх (у іх ўваходзіў і І.Я.Франко) інтэлектуалаў. У нацыянальным плане М.П.Драгаманаў быў блізкі да швейцарца Дж.Блюнлі: “колькі народаў, столькі дзяржаў”. Адным з вучняў М.П.Драгаманава быў М.В.Доўнар-Запольскі [2; 44-53].
На аснове шырокага кола ненадрукаваных архіўных крыніц, матэрыялаў перыядычнага друку, манаграфічных даследаванняў дзейнасць польскай грамадскасці на беларускіх землях у 1864–1917 гг. разглядае А.Ф.Смалянчук [3]. Стаўленне ліберальна-кансерватыўных партый у Беларусі ў 1906–1917 гг. да праблем беларускай дзяржаўнасці часткова адлюстраваны ў манаграфіі Д.С. Лаўрыновіча [4].
У 1969 г. у Нью-йоркскім універсітэце доктарскую дысертацыю на тэму “Палітычная барацьба за Беларусь у царскай Дзяржаўнай думе. 1906-1917” абараніў Я.Запруднік. Аўтар сцвярджае, што “аўтаномія стала лозунгам польскіх прадстаўнікоў ад заходніх губерняў. Гэта ідэя падтрымлівалася літоўскімі, латышскімі і часткай беларускіх і украінскіх прадстаўнікоў”[5].
Гістарычнаму перыяду, у які існавала Дума, для якога было характэрна фарміраванне буржуазных нацый, прысвяцілі свае працы беларускія гісторыкі З.В.Шыбека, А.І.Бухавец, П.І.Брыгадзін, А.П.Жытко, М.С.Сташкевіч, А.Г.Каханоўскі, І.Яцкевіч і інш.
У пачатку ХХ ст. ідэйна-палітычная барацьба ў Віленскай, Віцебскай, Гродзенскай, Магілеўскай і Мінскай губернях развівалася ў больш складаных умовах, чым у губернях Еўрапейскай Расіі. Гэта было абумоўлена спецыфікай палітыкі ўрада, класавага, нацыянальнага і канфесійнага складу насельніцтва рэгіёну, яго гісторыяй.
Адной з першых палітычных партый, утвораных у Беларусі ў азначаны час, стала заснаваная зімою 1902-1903 гг. Беларуская сацыялістычная грамада. Праграма БСГ прадугледжвала барацьбу за звяржэнне самадзяржаўя ў Расіі, “пераход у грамадскую ўласнасць зямлі, сродкаў вытворчасці і камунікацый, стварэнне незалежнай дэмакратычнай рэспублікі. Такім чынам, у праграму БСГ было ўключана патрабаванне дзяржаўнай незалежнасці Беларусі [6]. Раней барацьбу за незалежнасць Літвы і Польшчы як першапачатковую задачу вылучылі Літоўская сацыял-дэмакратычная партыя (ЛСДП) і Польская сацыялістычная партыя (ППС).
На 2-м з’ездзе БСГ быў прыняты тэзіс пра ўтварэнне абласнога зямельнага фонду з казённых, царкоўных і памешчыцкіх уладанняў, што больш адпавядала патрабаванням аўтаноміі Беларусі. З пачаткам першай расійскай рэвалюцыі беларускі нацыянальны рух стаў масавы, мэтай якога з’яўлялася самасцвярджэнне беларусаў як самастойнай нацыі ў межах іх этнічнага рассялення, а таксама іх права на нацыянальную дзяржаўнасць. 
У сувязі з выбарамі ў Дзяржаўную думу Расіі першага склікання (люты–сакавік 1906 г.) разгарнулася барацьба партый і груп рознай ідэалагічнай арыентацыі за ўплыў на народныя масы і галасы выбаршчыкаў. Многія партыі і іх органы друку былі ўтвораны ў самы разгар выбарчай кампаніі і рабілі першыя крокі на палітычнай арэне. Інтарэсы ўрадавага лагера абаранялі памешчыцка-манархічныя партыі: “Саюз рускага народа” (СРН), “Паўночна-заходняе рускае веча”, часткова праваслаўныя брацтвы. Нягледзячы на прывілеяванае становішча і падтрымку адміністрацыі іх перадвыбарчая агітацыя не мела поспеху. Манархісты не прапаноўвалі дакладных мер для паляпшэння становішча рабочых, а дыскусіі па аграрных праблемах часта пераводзіліся імі ў плоскасць нацыянальных адносін [7, c. 33].
БСГ і левыя сацыялістычныя партыі байкатавалі выбары. Выдатных поспехаў у Беларусі дабіліся кадэты. Пры падтрымцы яўрэйскіх і інш. нацыянальных арганізацый па гарадской курыі яны заваявалі 90 % выбарчых месцаў (па Еўрапейскай Расіі працэнт вагаўся ад 16 да 68).
З 36 дэпутатаў, абраных ад 5 заходніх губерняў, 29 прайшлі пад кадэцкім сцягам, пры падтрымцы сіяністаў, “Саюза дасягнення раўнапраўя яўрэяў у Расіі”, Канстытуцыйна-каталіцкай партыі. Сярод дэпутатаў ад Віленскай, Віцебскай, Гродзенскай, Магілёўскай і Мінскай губерняў было 12 беларусаў. 11 з іх – былі сялянамі: М.С.Гатавецкі, М.М.Грынцэвіч (Віленская губ.); Ф.С.Трасун, Р.П.Філіпаў (Віцебская губ.); М.М.Жукоўскі, С.П.Кандрашук, А.В.Курапацкі (Гродзенская губ.); М.І.Аўсяннікаў, В.А.Каранькоў, М.Е.Сямёнаў, А.І.Сакалоўскі (Магілёўская губ.); С.І.Гатоўчыц (Мінская губ.). У І Думе 8 з іх апынуліся “лявей кадэтаў”, у складзе “трудавой групы”.
У Думе лідэры Польскай нацыянальнай дэмакратыі (эндекі) на чале з Р.С.Дмоўскім імкнуліся стварыць гурток усіх польскіх дэпутатаў. Яшчэ ў 1902 г. як аўтар працы “Думкі сучаснага паляка” ён пісаў, што беларусы яшчэ не сфарміраваліся як нацыя, таму іх трэба разглядаць як племя, а Беларусь – як усходнюю тэрыторыю Польшчы [8]. Але пад уплывам і па ініцыятыве дэпутата ад Мінскай губерні Р.А.Скірмунта (які заяўляў, што ён беларус, прыняўшы польскую культуру, і няма неабходнасці далучаць яго да прадстаўнікоў польскай нацыянальнасці) прыхільнікі Канстытуцыйна-каталіцкай партыі Літвы і Беларусі (13 дэпутатаў) стварылі ў пачатку мая самастойную тэрытарыяльна-нацыянальную парламенцкую групу – “Тэрытарыяльнае кола”. Кіраўнікі – князь І.Э.Друцкі–Любецкі, А.Р.Лядніцкі (Мінская губ.), Г.К.Янкоўскі (Віленская губ.). Акрамя іх, у склад “кола” увайшлі ад Мінскай губерні Я.І.Любанскі, Я.Я.Вішнеўскі, В.В.Янчэўскі, Г.М.Масоніус; ад Віцебскай – Б.Б.Шахно, П.І.Перасвет–Солтан; ад Віленскай –  барон Э.Ю.Роп, Б.А.Ялавецкі; ад Гродзенскай –  ксёндз А.П.Сангайла. Такім чынам, планы Р.А.Скірмунта наконт стварэння мясцовага тэрытарыяльнага кола, у які б уваходзілі мясцовыя, краёвыя палякі і беларусы, маларосы і літоўцы, яўрэі і рускія, часткова былі рэалізаваны.
Своеасаблівых палітычных перакананняў прытрымліваўся дэпутат ад Віленскай губерні, каталіцкі епіскап барон Эдвард фон Роп, ураджэнец Латвіі, “немец па паходжанню, паляк па перакананнях”. У 1905 г. ён заснаваў і ўзначаліў “Канстытуцыйна-каталіцкую партыю Літвы і Беларусі”. Партыя патрабавала абласнога самакіравання для Беларусі і Літвы, аўтаноміі з заканадаўчым сеймам для Польшчы. Як дэмакрат ён разумеў і запатрабаванні беларускага народа. Друкаваны орган “Рускага ўскраіннага саюза” газета “Окраины России” крытыкавала епіскапа Ропа за яго выказванне: “Замест таго, каб настойваць на вялікай рускай мове, школьным уладам мусіла б увесці беларускую мову ў дзяржаўных школах” [9].
Адной з самых яркіх і ўплывовых палітычных асоб у вызначаны перыяд быў ураджэнец г.Мінска, юрыст А.Р.Лядніцкі. У 1905 г. ён удзельнічаў у заснаванні Канстытуцыйна-дэмакратычнай партыі і ўваходзіў у яе ЦК. А ў 1906 г. быў абраны дэпутатам І Думы ад Мінскай губерні. Як адзначае А.Ф.Смалянчук, як краёвец ён у польскім нацыянальным руху “прапанаваў вылучыць на першы план заклікі, якія б адпавядалі інтарэсам беларусаў і літоўцаў” [10].
Адным з абаронцаў беларусаў у І Думе быў князь І.Э.Друцкі–Любецкі. Уладальнік вялікіх зямельных уладанняў на Палессі лічыў, што самым галоўным пытаннем з’яўляецца аграрнае, якое неабходна вырашаць у адпаведнасці са спецыфічнымі ідэаламі кожнай нацыянальнасці. І.Э.Друцкі–Любецкі, падтрымаўшы выступленне Э.Ю.Ропа, выказаў прапанову пасля слоў аб неабходнасці адчуждэння часткі прыватнаўласнацкіх зямель дадаць: “адпаведна з патрэбамі і пажаданнямі мясцовага насельніцтва”. Дэпутат заявіў: “Адзін з ідэалаў сельскага насельніцтва нашай мясцовасці – ідэал уласнасці. Трэба рэалізаваць гэты ідэал, але справядліва, бяскрыўдна і толькі так, як гэтага жадае мясцовае насельніцтва” [7, c. 59]. Дума адхіліла гэту папраўку. “Аб усебаковым рэгуляванні зямельных адносін на месцах”, – заяўляў дэпутат Б.А.Ялавецкі. Аўтар “Нацыянальнага катэхізіса” падкрэсліваў “адзінства крыві літоўцаў, палякаў, беларусаў, якія належаць да адзінай нацыі літоўцаў”. Краёвыя мовы (польская, літоўская, беларуская), на яго думку, павінны былі дамінаваць у культурным і грамадскім жыцці [7, c. 68].
Дэпутаты адхілілі прапанову ксяндза з Пружан А.М.Сангайла “…адпаведна з мясцовымі ўмовамі, – з дабаўленнем слоў, – у выпадку неабходнасці прыступіць да прымусовага адчужэння” [7, c. 59]. Трэба адзначыць, што рымска–каталіцкі святар прыкладаў намаганні ў справе асветніцтва народа і карыстаўся вялікай павагай сярод шматнацыянальнага насельніцтва Гродзенскай губерні. Ён быў вылучаны кандыдатам у Думу з польскага боку, але быў падтрыманы і праваслаўнымі, і іўдзеямі [7, c. 70].
Ідэю аўтаноміі як аснову для зямельнай рэформы падтрымалі і сялянскія дэпутаты. Валасны старшыня з Гродзенскай губерні М.М.Жукоўскі звяртаўся з думскай трыбуны да буйных землеўладальнікаў з прапановай задаволіць зямельную патрэбу сялян і не чакаць часу, калі апошнія забяруць памешчыцкія землі самі. Ён прапаноўваў падзел зямлі перадаць у рукі мясцовых губернскіх павятовых і валасных камісій, якія б складаліся з мясцовага насельніцтва [7, c. 60]. Селянін з Лідскага павета М.С.Гатавецкі быў яшчэ больш катэгарычным. Ён падверг крытыцы аграрныя праекты і кадэтаў, і трудавікоў і заявіў: “Нашы сяляне дабра разумеюць, што яны самі павінны быць гаспадарамі на сваёй зямлі і вырашаць свой лёс, …яны патрабуюць, каб рэгіянальныя выбарчыя ўстановы, спецыяльна створаныя для гэтай мэты, былі ўпаўнаважаны вырашаць такія пытанні ў рэгіянальным масштабе” [7, c. 60-61]. 
8 мая 1906 г. на разгляд Думы быў унесены за подпісамі 42-х кадэтаў “Законапраект асноўных палажэнняў аграрнай рэформы”. Яны прапанавалі стварыць “Дзяржаўны зямельны запас” з казённых, манастырскіх, царкоўных і часткі прыватнаўласніцкіх зямель, якія здаваліся у арэнду ці зусім не апрацоўваліся. Для большасці прадстаўнікоў заходніх губерняў план кадэтаў азначаў нацыяналізацыю, якую яны лічылі “рускай асаблівасцю”, якая не адпавядала менталітэту мясцовага насельніцтва, дзе нормай была прыватная ўласнасць.
Па высновах Я.Запрудніка, ідэя палітычнай аўтаноміі Паўночна-Заходняга краю ў Думе была спалучана яе прыхільнікамі з зямельнай рэформай – самым тэрміновым і складаным пытаннем, якое давялося вырашаць першаму расійскаму парламенту. Практычна ні адзін з дэпутатаў ад заходніх губерняў ў Думе не выступаў супраць аўтаноміі. Яна мела і нацыянальныя, і філасофскія, і псіхалагічныя асаблівасці. 
Па розных крыніцах, колькасць аўтанамістаў у І Думе вар’іравалася ад 63 да 200 чалавек (у Думе ўсяго было 523 дэпутаты), сярод якіх былі ўкраінцы, палякі, беларусы, казакі, прадстаўнікі прыбалтыйскіх і мусульманскіх губерняў.
Такім чынам, частка дэпутатаў ад Беларусі ў перыяд выбараў і дзейнасці першага расійскага парламента, афіцыйна далучаныя па саслоўных і нацыянальных курыях да “рускіх” і “палякаў”, належалі да той катэгорыі палітыкаў, якая садзельнічала ўздыму беларускай нацыянальнай і палітычнай свядомасці і ўрэшце з’яўленню беларускай палітычнай дзяржавы. У першую чаргу, вылучаліся ў гэтай справе вядомы грамадскі і палітычны дзеяч з Віцебскай губерні А.А.Валковіч і будучы старшыня Беларускага нацыянальнага камітэта Р.А.Скірмунт.

